
Nd. 614. Frumvarp til laga [291. mál]
um breytingu á lögum nr. 101/] 966 um Framleiðsluráð landbúnaðarins, verð-
skráningu, verðmiðlun og sölu á landbúnaðarvörum o. fl.

(Lagt fyrir Alþingi á 100. löggjafarþingi 1978-79.)

1. gr.
5. gr. laganna orðist svo:
Nefnd sex manna, tilnefnd af samtökum framleiðenda og ríkisstjórninni skal á

grundvelli ákvæða 4. gr. ákveða afurðaverð til framleiðenda og verð landbúnaðar-
vara í heildsölu og smásölu, samkvæmt nánari ákvæðum laga þessara. Af hálfu
framleiðenda tilnefnir stjórn Stéttarsambands bænda tvo menn í nefndina en
Framleiðsluráð landbúnaðarins einn mann. Ríkisstjórnin tilnefnir þrjá menn. Full-
trúar ríkisins í nefndinni skulu auk þess sem þeir gæta þess að fylgt sé ákvæðum
4. gr., gæta hagsmuna neytenda í landinu og er ríkisstjórninni rétt að velja þá, með
tilliti til þess. Tilnefningu fulltrúa í Sexmannanefnd skal lokið 15. júlí ár hvert.

Hagstofustjóri og forstöðumaður Búreikningastofunnar skulu vera nefndinni
til aðstoðar.

2. gr.
3. málsgrein 6. gr. orðist svo:
Náist ekki meirihluti í Sexmannanefnd varðandi ákvörðun verðlagsgrundvallar

samkvæmt 1. málsgrein þessarar greinar, eða varðandi verðlagningu söluvara sam-
kvæmt 2. málsgrein þessarar greinar, skal vísa ágreiningnum til þriggja manna yfir-
nefndar er fellir fullnaðarúrskurð. Hvor nefndarhluti Sexmannanefndar tilnefnir
einn mann í nefndina þó ekki úr hópi nefndarmanna, en oddamaður skal tilnefndur
af nefndinni í heild. Fái enginn stuðning meirihluta Sexmannanefndar sem odda-
maður, tilnefnir hæstiréttur oddamanninn. Skipa skal varamenn á sama hátt.



Í stað orðsins "neytenda"
3. gr.

7. gr. komi "ríkisstjórnarinnar".

4. gr.
Lög þessi öðlast þegar gildi.

Greinargerð.

í samstarfsyfirlýsingu ríkisstjórnarinnar er gert ráð fyrir, að lögunum um
Framleiðsluráð landbúnaðarins verði breytt, m. a. á þann háU að teknir verði upp
beinir samningar fulltrúa bænda og ríkisvaldsins um verðlags-, framleiðslu- og
önnur hagsmunamál landbúnaðarins.

Á grundvelli þessa ákvæðis samstarfsyfirlýsingarinnar er þetta frumvarp flutt.
Ekki hefur enn náðst samstaða um heildarendurskoðun Pramleiðsluráðslag-

anna. Er því lagt til að nú verði aðeins breytt þeim ákvæðum sem fjalla um skipun
Sexmannanefndar og yfirnefndar í það horf að ríkisstjórnin tilnefni fulltrúa í þessar
nefndir í stað samtaka launþega eins og gert er ráð fyrir í gildandi lögum.

Það hefur lengi verið ósk samtaka bænda að þessi háttur yrði upp tekinn.
Ekki eru lagðar til breytingar á verksviði Sexmannanefndar frá því sem er í

gildandi lögum en þó má gera ráð fyrir því þegar ríkisvaldið er orðinn þátttak-
andi í samningagerðinni að grundvöllur skapist til samninga á breiðum grundvelli
um verðlags- og kjaramál milli ríkisvaldsins og bænda.

Mjög er brýnt að slíkir beinir samningar geti hafist sem fyrst, þar sem leitað
verði leiða til lausnar þess vanda sem nú er í framleiðslu- og sölumálum landbún-
aðarins. Jafnframt verði í slíkum samningum unnið að því að aðlaga landbúnaðar-
framleiðsluna þörfum þjóðarinnar betur en nú er, og bæta félagslega stöðu bú-
vöruframleiðenda.

Athuqasemdir við einstakar greinar.
Um 1. gr.

Greinin fjallar um skipun Sexmannanefndar.
Meginbreytingin er sú að gert er ráð fyrir að ríkisstjórnin skipi þrjá menn

í nefndina í stað Alþýðusambands Íslands, Landssambands iðnaðarmanna og Sjó-
mannafélags Reykjavíkur, sem samkvæmt gildandi lögum hafa rétt til að tilnefna
einn mann hvert í Sexmannanefnd.

Niður eru felld ákvæði um hvernig með skuli fara ef einhver aðili ekki til-
nefnir menn í nefndina. Naumast er ástæða til að gera ráð fyrir að til slíks komi
þegar um er að ræða beina samninga við ríkisvaldið.

Um 2. gr.
Felld eru niður ákvæði í 3. málslið 6. greinar um starf sáttasemjara í þessum

málum, en gert ráð fyrir að ágreiningsefnum sé vísað beint til yfirnefndar.
Þá eru felld niður ákvæði 3. málsliðar greinarinnar um hvernig með skuli

fara ef málsaðilar nota ekki rétt til að tilnefna menn í yfirnefnd.

Um 3. gr.
Greininni er breytt til samræmis við það að gert er ráð fyrir að ríkisstjórnin

verði aðili að Sexmannanefnd í stað neytenda áður.

Um 4. gr.
Greinin fjallar um gildistöku laganna. Gert er ráð fyrir að þau taki þegar

gildi og yrði þá skipun Sexmannanefndar samkvæmt þeim lokið fyrir 15. júlí n. k.


